
Svami Padashrivivekanandasmaranam

శ్రీవివేకానన్దస్మరణమ్ 

యదా ధర్మోగ్లానిం  బహతి బహుధా దుర్గతివశా -

దధర్మా వర్ధన్తే   జగతిజనదుఃఖాయ మహతే ।
తదా దీప్తప్రేమా  కిమపి వపురాధాయ భగవాన్

వినేతుం దౌర్గత్యం  చరతి సుచిరం క్షౌణివలయే ॥ ౧॥
స్వదేశప్రీత్యా  యో విమలతమనీత్యా ప్రథితయా

కయాచిద్ విఖ్యాతో జగతి బహుమానం ఖలు భజన్ ।
ప్రియో  నః సౌభాగ్యాదజని ధరణౌ భారతనృణాం

వివేకానన్దోఽసౌ  జయతి యతివృత్తాన్తవిబుధః  ॥౨॥
విదిత్వా వేదాన్తం వివిధవిధిశాన్తం సుమనసాం

తపః స్మారం స్మారం మునినియమసారం పరిచరన్ ।
చరన్ దేశే దేశే నిరదిశదహో తత్త్వమతులం

వివేకానన్దోఽసౌ  జయతి యతివృత్తాన్తవిబుధః  ॥ ౩॥
యదీయో వేదాన్తః ప్రథమనవసిద్ధాన్తమహిమా  

హిమార్తానాం దీప్తో రవిరివ దదౌ శాన్తిమసమామ్ ।
య ఏకః ప్రోద్దీప్తః    ప్రతిభయజడం  ధర్మమతనోద్

వివేకానన్దోఽసౌ  జయతి యతివృత్తాన్తవిబుధః  ॥ ౪॥
పవిత్రే చారిత్రే నిరవధివినీతేన విధినా

సువిజ్ఞాతో  లోకే వివిధవిధిమార్గానుపదిశన్  ।
మహామోహధ్వాన్తం సపది లయమానీయ మహసా

వివేకానన్దోఽసౌ  జయతి యతివృత్తాన్తవిబుధః  ॥ ౫॥
గుణానామాధారః శుభచరితసారో యతివరః ।

ప్రసారం  ధర్మాణాం విదధదపి పారే జలనిధేః ।
నిధిం శాస్త్రామ్భోధేరనుగుణగణం  యః సమతనోద్

వివేకానన్దోఽసౌ  జయతి యతివృతాన్తవిబుధః ॥౬॥

బహూనాం శిష్యాణాం గురురమరధామాతిథిరభూత్
సముద్దేశ్యంలోకే  సుచిరముపదేష్టుం  వ్యవసితః ।

తమాదర్శీకృత్య ప్రచరతి  సతీశిష్యసమితి
స్తతో జీయాదేషా సకల శుభసమ్పాదనపరా ॥ ౭॥

జీయాత్ స్వామివరస్య భూమివలయే ధర్మోపదేశావలి-
ర్జీయాద్  గౌరవదీప్త తత్త్వవిభవః  ప్రాచీనశాస్త్రాశ్రయః    ।

జీయాత్ స్వామివినీతశిష్యసమితిః సర్వోచ్చభావప్రియా
జీయాద్భారతభూతలం సువిపులం జన్మావనిః స్వామినః ॥౮॥

ఇతి శ్రీకాలీపదతర్కాచార్యవిరచితం
“స్వామిపాదశ్రీవివేకానన్దస్మరణమ్  ” సమ్పూర్ణమ్  ।

